
A la longa me seca el pio Gofredo

     Sul modelo formà del pio Trojan

     Che prima de mazzar me dise el credo

     E la crose se fà da bon cristian;

     In Messer Lodovico un genio vedo,

     Ma me par de sentir un zarlatan

     Che in guera col bon senso là sul molo

     Ghe slonga a tanti mamaluchi el colo.

Orazio fotidor e putanier

     Me diverte col parla dei so amori,

     Co deventà zà vechio e baloner

     El nasa essenze, e tol in man dei fiori,

     Ma vil me lo presenta el mio pensier

     Co l'inalza a le stele i gran signori

     E per scrocarghe un pranzo a Mecenate

     El ghe lica da porco le culate.

Ne gnanca, se volè che sia sincero,

     Sul mio bon libro trovo registrà

     Quel orbo chiacolon de nome Omero 2

     Da Cesaroti in zizola cambià,

     L'è de natura un gran pitor, xè vero,

     (Suposto che sto orbo ghe sia stà,)

     Ma quei so eroi co l'anzolo custode

     Secondo mi no merita gran lode.

E al confronto de adesso che Barbeta 3

     No se ne intriga un cazzo, e pensa a lù,

     E soto no so qual stela o cometa

     Se vede el mondo andar col culo in sù

     Ridicolo me par quel gran poeta

     Che ghe dava ai so Dei tanta virtù,

     Se in fondo chiaro xè per mile prove

     Che i testicoli in ciel se grata Giove.

